Salm 6
Gweddi daer am help 

1 O ARGLWYDD, paid bod yn ddig a'm cosbi i, paid dweud y drefn yn dy wylltineb.

2 Bydd yn garedig ata i, ARGLWYDD, achos dw i mor wan. Iachâ fi, ARGLWYDD, dw i'n crynu at yr asgwrn. 

3 Dw i wedi dychryn am fy mywyd, ac rwyt ti, ARGLWYDD … — O, am faint mwy? 

4 ARGLWYDD, tyrd! Achub fi! Dangos mor ffyddlon wyt ti. Gollwng fi'n rhydd! 

5 Dydy'r rhai sydd wedi marw ddim yn dy gofio di. Pwy sy'n dy foli di yn ei fedd? 

6 Dw i wedi blino tuchan. Mae fy ngwely'n wlyb gan ddagrau bob nos; mae dagrau wedi socian lle dw i'n gorwedd. 7 Mae fy llygaid wedi mynd yn wan gan flinder, dw i wedi ymlâdd o achos fy holl elynion. 

8 Ewch i ffwrdd, chi sy'n gwneud drwg! Mae'r ARGLWYDD wedi fy nghlywed i'n crïo. 9 Mae wedi fy nghlywed i'n pledio am help. Bydd yr ARGLWYDD yn ateb fy ngweddi. 10 Bydd fy holl elynion yn cael eu siomi a'u dychryn. Byddan nhw'n troi yn ôl yn sydyn, wedi siomi. 

....................

Mae’r Salm hon yn cael ei chyfri fel y cynta’ o salmau edifeiriol Dafydd. (Edifarhau ydy bod yn wirioneddol sori.) Mae’r saith adnod cynta’ yn dangos pa mor wael a gwan mae Dafydd yn teimlo. Does neb yn hollol sicr pam bod Dafydd yn y cyflwr yma – mae rhai’n dweud ei fod eisoes wedi trefnu marwolaeth Ureia er mwyn cael priodi Bathseba (gwraig Ureia – 2 Samuel 11) ac eraill yn dweud ei fod yn sâl bron a marw ac yn credu mai ei bechodau oedd yn gyfrifol am ei gyflwr, sef bod Duw yn ei gosbi am bechod penodol. 
Mae’r adnod gynta’ yn dangos bod Dafydd yn deall ei fod yn haeddu cerydd, ond ei fod eisiau i Dduw beidio â bod yn rhy galed arno.  Dyna oedd dymuniad Jeremeia hefyd:

Felly, ARGLWYDD, cywira ni, ond paid bod yn rhy galed. (Jeremeia 10:24)
Mae cyflwr corfforol ac ysbrydol Dafydd yn wan a gwael. Mae’n teimlo’n drist a phenisel. Mae o wedi ei lethu, ac yn adnod 3 dydy o ddim hyd yn oed yn gallu gorffen siarad – mae ei dristwch wedi ei drechu,  ....rwyt ti, ARGLWYDD … — O, am faint mwy?
Mae adnod 4 yn awgrymu ei fod yn bell oddi wrth Dduw oherwydd rhyw bechod yn ei fywyd. Mae absenoldeb Duw yn ei frifo, ac mae’n galw’n daer ar yr Arglwydd — ARGLWYDD, tyrd! Achub fi! Dangos mor ffyddlon wyt ti. Gollwng fi'n rhydd! 

Mae’n amlwg ei fod yn ofni bod marwolaeth yn agos, ac mewn cyflwr dychrynllyd oherwydd hynny. Ond, er gwaethaf hyn oll, troi at Dduw mae o’n wneud. Mae’n gweld mai Duw yw’r unig un all ddatrys ac ateb ei broblemau ysbrydol a chorfforol. Mae Dafydd eisiau byw er mwyn cael moli Duw, dydy o ddim eisiau marw (adn. 5).
Mae’r saith adnod cyntaf yn llawn o ofid a thristwch, ond o adnod 8 ymlaen mae’r cywair yn newid. Mae ganddo hyder yn Nuw, mae’n sicr yn bydd Duw yn ateb ei weddi. Mae o’n proffwydo (edrych i’r dyfodol) wrth ddweud y bydd ei holl elynion yn cael eu siomi a'u dychryn. Byddan nhw'n troi yn ôl yn sydyn, wedi siomi. Nid awydd am ddial personol sy yma – oherwydd nid dyna mae Duw am i’w bobl ei wneud, ond yn hytrach mae’n rhagweld be fydd diwedd pob un sy’n gwrthwynebu cynlluniau Duw. [Cofia mai Dafydd oedd y brenin roedd Duw wedi ei ddewis.]
Unwaith eto mae hyder Dafydd yn yr Arglwydd yn glir. Yn y Testament Newydd mae hanes y fuddugoliaeth ennillwyd un waith ac am byth yn erbyn pob gelyn yn cael ei gofnodi: bu Iesu farw ac atgyfodi’n fyw o’r bedd, a bydd yn dod yn ôl yr ail waith i farnu a theyrnasu (Datguddiad 19:11-19; 20:11-15). 

